
1. ¿Que é TERRANOVA? 

 
Terranova Interpretación y Gestión ambiental é unha empresa  que desenvolve a súa 
actividade no campo do medio ambiente no seu sentido máis amplo. O seu fin é “a xestión, 
conservación, coñecemento e goce do noso patrimonio natural e cultural”. Dentro do seu 
campo de acción, figuran diferentes ámbitos de traballo, entre eles: 

 Xestión do medio natural: 
 Estudios de Campo e Proxectos 
 Plans Rectores e Ordenación dos Recursos 
 Evaluación do Impacto Ambiental 

 Educación e interpretación ambiental: 
 Xestión de Programas Educativos 
 Xestión de Equipamentos de Educación Ambiental 
 Itinerarios interpretativos 
 Visitas guiadas 
 Actividades para Centros Educativos 
 Unidades Didácticas 
 Materiais para a aula 
 Formación e divulgación 

 Deseño, intalacions e xestión de exposicións: 
 Proxectos museográficos 
 Centros de Interpretación 
 Exposiciones fixas e  itinerantes 
 Instalacions o aire libre 
 Stands 

 Sinalización ambiental: 
 Sendeiros e itinerarios 
 Sinalización de estradas 
 Sinalización de parques e xardins 
 Mobiliario de exterior 
 Sinalización interior 

 Comunicación ambiental: 
 Planificación e organización de  campañas 
 Creatividade 
 Audiovisuais  
 Folletos, posters e carteis 
 Publicacions periódicas 
 Publicidad exterior 
 Organización de xornadas 

 Multimedia: 
 Presentacións interactivas 
 Visitas virtuais 
 Infografías 
 Páxinas web 

 
2. A Educación Ambiental na ensinanza 
Nos currículos educativos a EA está considerada como un contido transversal “a través das 
diferentes áreas e ao longo de todas as etapas”. Esta concepción que en principio sería 



suficiente para garantir un tratamento adecuado está producindo na maior parte dos casos un 
abandono ou unha dispersión dos seus contidos. Noutros casos, é o esforzo persoal dalgúns 
ensinantes, na maior parte dos casos os profesores de Ciencias (naturais ou ambientais) os que 
achega estes contidos específicos aos alumnos/as. 

¿Que entendemos na actualidade por EA? Desde os anos setenta, o concepto de EA foi 
evolucionando e hoxe a súa concepción é nova, desde unha “educación para o estudio do 
medio natural” ata unha “educación para o desenvolvemento sostible” na actualidade. Este é o 
resultado dunha educación que tivo que adaptarse para a resolución dun problema concreto: a 
crise ambiental. De aí que o enfoque da EA esté dirixido principalmente ao coñecemento e ao 
cambio de actitude. 

¿Cales son os principais problemas para o desenvolvemento da EA no ensino formal? Moito 
se ten falado e recollido da situación da EA no ensino formal. Un dos temas máis abordados 
son os problemas cos que os ensinantes se atopan á hora de “facer” EA nas aulas. Algúns 
destes serían os seguintes: falta de preparación específica (sobre todo en asignaturas 
diferentes das de Ciencias), falta de tempo para preparar programacións concretas, ausencia 
de material propio nos centros, rixidez dos horarios, falta de motivación nos alumnos/as, etc. 

 
Ante os problemas que se plantexan para desenvolver a EA nas aulas en moitas ocasións os 
centros de ensinanza ou os propios profesores atopan unha solución en profesionais externos 
que poden cubrir algúns destes ocos. As avantaxes que pode presentar esta alternativa: 
introducción de elementos novos na dinámica da aula (personais, materiais...) que aumenten a 
motivación dos alumnos/as; personal con coñecementos suficientes en temas concretos; 
aportación de materiais... As desavantaxes: os programas soen ser de curta duración; a falta de 
adaptación dos grupos de alumnos/as aos educadores (descoñecementos mutuo); dificultades 
de aplicar unha correcta transversalidade... 

2.1. A abordaxe educativa 
 

A modo de exemplo concreto de aplicación da EA nas aulas, podemos establecer un esquema 
habitualmente seguido nos programas de curta curación, que poderían resumirse do seguinte 
xeito: 

 Exploración das ideas previas sobre o tema: audiovisual con debate; enquisa de 
coñecementos previos... 

 Introducción ao tema: aproximación do xeral ao concreto; implicacións personais 
respecto da experiencia do alumno; plantexamento do “conflicto”... 

 Actividade principal: visitas a centros de interese; itinerarios interpretativos; 
obradoiros na aulas (manipulación, experimentación...) 

 Actividade de reforzo: obradoiro na aula; xogos de simulación... 
 Avaliación: cos alumnos, cos profesores, cos propios educadores...; avaliación 

“encuberta” (habitualment) por medio duna actividade... 
 
Baixo este esquema xeral, cada programación adáptase á multitude de factores que poden influir en 
cada actuación: idade dos alumnos/as, duración do programa, tema/s a tratar... Todo o deseño faise 
en función dos obxectivos previos acordados. 
 
 
 
 



3. A experiencia de varios programas 
 

Nesta poñencia presentaremos fundamentalmente a experiencia acadada coa realización de 
varios programas de Eduación Ambiental en colaboración con diferentes entidades.  

 
3.1. Programa de Educación Ambiental As  Nosas Paisaxes (Obra Social Caixa Galicia) 
  
 

“As nosas paisaxes” é un programa de educación ambiental dirixido a promover nos 
rapaces e rapazas de Galicia unha conciencia adecuada sobre o coidado do noso medio 
natural e produndizar no coñecemento das paisaxes galegas, un dos nosos valores máis 
importantes (diversidade paisaxística). Diríxise fundamentalmente a grupos de alumnos 
entre os 8 e 12 anos, ainda que en ocasións os contidos adáptanse para acadar outros ciclos 
formativos. 

Queremos coñecer a nosa terra e saber descifrar as súas paisaxes, entre elas os espacios 
naturais, que son unha parte do territorio que entre todos debemos conservar. ¿Que nos 
suxiren estas paisaxes? ¿Como as percibimos cada un de nós? ¿Cómo cambian coas 
estacións e ao longo do tempo? ¿Podemos contribuír á súa conservación? ¿Ata que punto 
determinaron e determinan hoxe a nosa cultura. 

¿Cales son os obxectivos do programa? 

 Contribuír a espertar unha conciencia e unha sensibilización adecuada para participar 
de maneira activa no coidado do noso medio natural máis próximo e inmediato e, por 
extensión, do máis afastado. 

 Ofrecer á poboación unha diversidade de experiencias para facilitar unha comprensión 
fundamental do medio que nos rodea e os perigos que o ameazan. 

 Ensinar os conceptos necesarios para identificar e resolver todos aqueles problemas 
que afecten á conservación dos nosos valores naturais e á biodiversidade dos nosos 
ecosistemas. 

 
Para tal fin foron deseñadas unha exposición composta de 13 paneis interpretativos, diversos 
materiais pedagóxicos (Manual do Alumno e do profesor, Cómic, carteis e pegatinas...) e 
unha serie de actividades, concretadas en obradoiros, xogos de simulación, contos, etc., que se 
desenvolveron en 11 centros escolares de Galicia. 

¿Cómo se leva a cabo o Programa? 
Ao deseñar o Programa centrámonos nunha figura inventada, orixinalmente baseada na 
tradición popular galega. Finalmente este personaxe, “o vello Quebós”, máis parecido a un 
ancián de 2.000 anos, é o conductor de toda a trama sobre a que traballamos o tema das 
paisaxes galegas. Este personaxe contribúe de forma eficaz a “personalizar” todo o material e 
a sensibilizar aos participantes. 

Visitamos cada centro escolar en tres xornadas:  

 Unha xornada de contacto cos responsables do centro educativo receptor e o envío da 
mensaxe de Quebós:  un Baúl Secreto que contén  material deseñado e preparado para o 
desenvolvemento das actividades (cadernos, postais, pegatinas, elementos naturais...) e 
unha carta do personaxe do programa.  

 Unha segunda xornada na que se monta a exposición e se realizan dous obradoiros. Un 
xogo de observación, O Crebacabezas, que implica percorrer a exposición  e resolver 
unha serie de adiviñas, preguntas e curiosidades. Os participantes compoñen, entre todos, 



un puzzle tridimensional. E as Paisaxes sonoras na que os participantes descubren a 
importancia de escoitar con atención e caen na conta de que as paisaxes non só deben ser 
percibidas coa vista, senón que tamén han de ser “observadas” cos outros sentidos. 

 Na última xornada realizanse outros dous obradoiros.“Representación do contorno” 
induce aos alumnos a crear unha maqueta do seu medio natural para analizar o relevo, os 
accidentes xeográficos, etc. “Así vexo eu o meu contorno” promove a observación visual 
de diferentes paisaxes galegas concretas para a súa análise. E para rematar o programa 
reservábamos unha sorpresa para os rapaces: A “aparición estelar” de Quebós, o 
personaxe que conducía todo o programa.  

 
Quebós chega para ver o resultado de todo o que traballamos e para contarnos a súa 
“experiencia persoal”, mediante unha historia e unha proxección de imaxes. Un actor 
convenientemente disfrazado dramatiza toda a historia das paisaxes desde o seu punto de vista: 
zonas naturais e urbanas, impactos, conservación... Aporta unha visión máis sentimental, outra 
forma de ver as paisaxes. 
Coas diferentes actividades que se realizan abordamos o tema  tanto desde o punto de vista 
científico (fichas de análise, representacións gráficas...) como de cambio de actitude 
(conservación, implicación personal, etc.). 

Avaliación do Programa 
Para valorar a calidade do programa e a consecución de obxectivos propostos, tanto 
educadores como profesores cubren uns cuestionarios que fan referencia ao programa en xeral 
e tamén a aspectos máis concretos como a actitude dos participantes ou o material empregado. 

A avaliación permitíunos, despois da primeira serie de centros educativos, reorientar o 
programa cara aqueles aspectos que os profesores consideraron como máis positivos. De feito, 
a valoración final resultou altamente positiva. Como exemplo, case sempre que se aporta 
material extra, este é ben recibido polos profesores e así foi neste caso, xa que ademais todo o 
material (excepto a exposición) queda en poder do centro para poder facer uso del e replicar a 
experiencia. 

 
3.2. Programa de Educación Ambiental: “Los Residuos Urbanos en tu ciudad”   

(Concello de A Coruña) 
 

O programa de educación ambiental “Los residuos urbanos” enmárcase dentro do 
Programa de Educación Ambiental do Concello da Coruña. A súa orixe está no arranque 
da realización da Axenda 21 Local e as campañas de sensibilización e información 
ambiental. 

A posta en marcha de todo o plan de Tratamento de Residuos do Concello, inscluida a 
Planta de Tratamento de Nostián, cun sistema alternativo en Galicia centrado na 
compostaxe da materia orgánica servíu de “disculpa” para comezar esta campaña dirixida 
neste caso á poboación escolar como vector da información. 

Este programa, dirixido fundamentalmente a terceiro ciclo de primaria e primeiro de 
secundarios, o desenvolvemos en tres actividades realizadas de xeito individualizado con 
cada grupo de participantes: audiovisual, obradoiro e visita. 

O audiovisual, proxectado en formato presentación informática (powerpoint) ou en 
diapositivas. O debate que se establece e os comentarios sirvennos para realizar unha 
exploración de ideas e coñecementos previos. Este achegamento o plantexamos desde un 
punto de vista xeral ao concreto. Os aspectos xerais que discutimos serían por exemplo: 



que son os residuos; canto producimos; sistemas de tratamento... Para logo abordar a 
situación concreta no Concello: canto producimos (comparación); o sistema de recollida; o 
sistema de tratamento concreto; onde se sitúa cada elemento do plan, etc. 

Sempre son sorprendentes as reaccións e comentarios dos rapaces. As situacións máis 
habituais son as seguintes: 

 ¿Falar do lixo? Esto non é nada interesante (“ti o tiras e alguén o fai desaparecer...”) 
 Todos somos “productores e xestores do lixo”. ¿Como o solucionarías ti? Aquí comezan 

a reaccionar ante a súa posible implicación 
 Coñecen os sistemas de tratamento básicos, pero sobre todo polo nome sen profundizar 

en como se levan a cabo 
 Para eles a solución é unha palabra máxica: reciclaxe... pero a maioría son incapaces de 

describir o ciclo dun material concreto 
 ¿Compostaxe? ¿Nostián? ¿Separación en orixe? Todo esto sóanos pero... 
 ¿Como se fai o tratamento do “teu” lixo? Esto é unha implicación persoal, directa na que 

se procura unir o esforzo do cidadá (separación) co resultado que se obtén 
 Ante as dificultades que se lles van plantexando, a maior parte dos grupos acaba 

chegando a unha conclusón (dirixida): a solución é producir menos 
 
 

Nunha segunda xornada de actividade, plantexamos unha actividade para profundizar. A cada 
centro ofréceselle a posibilidade de escoller entre varias actividades que propoñemos en 
función da idade concreta ou da disponibilidade. 

Coa Análise da bolsa do lixo, os participantes introdúcense de cheo na separación en orixe. 
Mediante unha bolsa de lixo simulada e previamente preparada cada grupiño separa e analiza 
os diferentes materiais que a compoñen, pesan, calculan porcentaxes... Aquí descubrimos a 
falta de coñecemento que temos no momento de adquirir un productos: non nos fixamos no 
seu envase, senón que “mercamos cos ollos”. Este é o momento de diferenciar os plásticos ou 
o aluminio, escoller o envase máis ecolóxico; separar a materia orgánica... En realidade para 
eles ven sendo unha práctica do que, moitos deles, confesan facer a diario sen saber por que. 
¡Agora empezan a verlle un sentido! 

Outra das actividades traballada, fundamentalmente cos maiores, é un xogo de simulación. 
Utilizamos o xogo porque é un instrumento que nos dá moi bos resultados, aos participantes 
divírtelles o feito de poñerse en grupo, adoptar un papel e debater, polo que se implican  na 
actividade e participan, as veces incluso se meten tanto no seu papel que unha vez acabado o 
xogo, o debate segue entre eles e saen pola porta comentando as novas ideas que se lles 
seguen ocurrendo. O obxectivo do xogo é decidir de forma práctica a alternativa que sistema 
de tratamento de lixo, en función de diferentes características, sexa mellor para tres concellos 
supostos. Con esta “discusión” pretendemos que analicen as ventaxas e inconvintes de cada 
sistema e as dificultades que entraña a decisión: oposición dos veciños, coste económico, 
impactos sobre a poboación... A discusión está entre incineración, compostaxe ou vertedeiro 
controlado. Os resultados entre distintos centros escolares non varían moito, os nenos de 
iguais idades soen razoar de maneiras similares. Todos os grupos empezan por descartar  a  
planta icineradora porque lles parece a opción menos ecolóxica, pero en canto sacan contas, 
acaban por elixila e instalala no lugar máis pobre; este concello recibe uns cartos a cambio do 
“sacrificio” que para todos os participantes supón instalar unha icineradora. Grazas a esta 
actividade poidemos constatar o pouco que se valora a vida nas aldeas polos rapaces e rapazas 
do medio urbano de entre 12 e 16 anos, e como se deixan de interesar polo ben estar do medio 



ambiente, en canto se dan conta que teñen poucos cartos ou que poden sacar máis beneficio 
dun sistema que ten nos ecoloxistas os seus detractores. 

Como última actividade do programa realizamos unha visita á Planta de Tratamento de 
Residuos Urbanos de Nostián da Coruña. A visita guiada realízase en autobús tanto por temas 
de seguridade como por acortar os tempos entre as instalacións. As paradas están diseñadas 
para poder observar os principais procesos que se realizan na planta (excluindo aqueles que 
son alleos aos visitante por seguridade): 

 Sala de proxeccións (recepción de visitantes) 
 Nave e fosos de recepción de materia orgánica. Pretratamento 
 Zona anexa aos biodixestores 
 Nave de separación e selección de inertes. Prensas 
 Naves de compostaxe aeróbico e afino de compost 

 
Esta visita soe ser para alumnos e profesores o punto máis relevante do programa. Permítelles 
coñecer de primeira man, da forma máis cercana posible, o resultado do seu esforzo de separación 
en orixe na que tanto se lles insiste nas actividades anteriores (e desde os medios de 
comunicación). É moi importante facerlles ver dous aspectos: por un lado, nas “montañas de lixo” 
que poder ver (¡¡¡550 toneladas diarias!!!) sería posible descubrir a bolsa de cada un deles (todos 
somos responsables); por outro lado, a inversión en esforzo e económica do plan de recollida e 
tratamento culmina cuns resultados que poden ver e tocar. Rematamos a visita co recordatorio de 
que a planta non é a solución á produción excesiva de residuos, e que de feito non hai ningún 
sistema que de unha solución definitiva a todos os residuos.  

A avaliación final do programa permítenos sacar unha serie de conclusións: 

 Os alumnos/as cambian o seu punto de vista e moitos asumen como responsabilidade propia 
o impacto do lixo e “comprométense” a cambiar de actitude ou esforzarse máis. 

 A maior parte dos participantes valora positivamente o sistema que se sigue (ainda 
coñecendo as súas limitacións e desventaxas) e recoñece que nesto inflúe coñecelo de 
primeira man. 

 Aclaran as súas dúbidas respecto dos diferentes sistemas e teñen unha visión máis real da 
publicidade arredor da separación e reciclaxe. 

 De xeito xeral teñen agora unha visión moito más cercana do ciclo dos residuos e aumenta a 
súa concienciación. 

 
3.3. Programa de educación ambiental: “A Ruta da Auga” 

 
Dentro dos Programa de Educación Amnbiental que desenvolve o Concello da Coruña, 
varios deles seguen o mesmo esquema organizativo que o exposto para o programa 
anterior. Fundamentamos este feito de actuar nas seguintes razóns: 

 A experiencia despois de varios anos (con outros esquemas noutros programas) indícanos 
que este xeito de traballar é válido e moi positivo 

 Os centros escolares que se apuntan a máis dun programa xa organizan as súas 
programacións co coñecemento do funcionamento (facilidade de organización) 

 Para os educadores este plantexamento permítenos atender a demanda nun período de 
tempo adecuado xuntando e unificando actividades no mesmo centro ou en centros 
próximos 

 
¿Por que a Ruta da Auga? Desde un principio para o conxunto de programas decidiuse 
escoller temas de actualidade e de alta implicación persoal para os participantes. Entre os 



temas suxeridos estaban o tratamento dos residuos, a auga (consumo e contaminación), a 
biodiversidade, calidade do aire... De eles escolléronse para dar comezo os programas a auga 
e os residuos, e en anos posteriores incorporáronse os demais. 

Desenvolver un tema tan amplo como A auga fíxonos plantexarnos como abordalo do xeito 
máis personalizado e nos centramos no tópico interpretativo de “auga de consumo”. Nunha 
cidade como A Coruña, no que ten lugar o proceso completo desde a captación nun encoro ata 
a depuración antes da súa devolución ao medio (no mar) as posibilidades de actuación eran 
amplias. Nesta ocasión o programa enfocouse ao segundo e tercer ciclo de primaria. 

Seguindo o mesmo esquema comentado, a actuación educativa que se fai é a seguinte. 

Unha vez máis o audiovisual danos pé a explorarocoñecementos e actitudes previas. Ao longo 
dunha hora aproximada, entrelazamos distintos contidos como: 

 A captación. Os encoros. O encoro de Cecebre 
 A potabilización: ETAP de A Telva. Abastecemento 
 Consumo a nivel persoal, municipal, industrial... 
 Actitude e comportamento (uso e abuso, contaminación) 
 Depuración 

Empezamos o audiovisual tocando temas sobre auga que eles viron na clase, polo que as 
respostas as nosas preguntas soen ser moi acertadas. A medida que pasamos as diapositivas 
vamos complicando o tema, pero eles siguen contestando ainda que xa non teñan tanta idea, 
para o que tratamos de crear una atmósfera de cordialidade nos primeiros momentos da 
charla.  

Para conseguir máis efectividade durante a exposición recurrimos a tópicos moi chamativos e 
que sifnifiquen un enfrentamento coas súas ideas previas. Cousas como que o mundo ten unha 
cantidade de auga constante, que a auga non se pode crear nin destruir, as veces comentan que 
si se pode destruir, quentandoa moito ata que desaparece, esta resposta non é correcta pero 
danos pé a falarlles dos cambios de estados; ou que a auga que nós estamos consumindo hoxe 
en día nas nosas casas é a mesma auga que hai millóns de anos consumiron os dinosaurios 
que poboaban a Terra. Sempre que é posible utilizamos estes recursos interpretativos. Entre 
os recursos utilizados está a busca de datos concretos entre eles: ¿cantas veces abres a billa ou 
tiras da cadea? ¿onde botades o aceite usado da cociña? ¿sabes onde vai a parar a auga do teu 
fregadeiro? Un exemplo ao respecto é cando lles preguntamos qué cantidade de auga 
contamina unha soa pila botón. Eles din ao chou cifras que nin eles mismos saben o que 
significan, pero cando lles preguntamos a un dos alumnos, cantos son na súa casa, e contesta 
que son catro de familia, esto nos da pé para decirlles:” pois toda a túa familia quedaría  sen 
auga toda a vosa vida por culpa de que unha soa pila botón vola pode contaminar”. Estes 
comentarios si que provocan reacción en eles, que a fin de contas é o que pretendemos: que 
reaccionen ante o tema. 

A actividade que se realiza neste programa tamén é un xogo no que tres equipos compiten 
entre sí. Sabemos que os xogos competitivos non son aprobados por moitos profesores como 
método didáctico, pero nos consideramos que a competitividade é unha característica natural 
do alumno, polo que nos nos aproveitamos dela para motivalos na participación do xogo e na 
adquisición de coñecementos que esta participación implica. Tamén é unha boa maneira para 
traballar actitudes do tipo de competir dunha maneira respetuosa, aprender a perder nos 
xogos, asimilando as limitacións de cada persoa, etc. No xogo interveñen elementos que para 
eles son divertidos, coma un dado xigante, tarxetas con dibuxos, panel paisaxístico..., tamén 
teñen que dibuxar, teñen que demostrar que se lembran do que vimos no audiovisual, 
demostran as súas habilidades, e todas estas demostracións, por un lado son divertidas e por 
outro lado lles reforzan a autoestima, xa que superar as probas supón puntos para o seu 



equipo, e a felicitación dos compañeiros. O obxectivo final do xogo para os educadores é 
reforzar os novos coñecementos adquiridos no audiovisual e servir de base de traballo para o 
itinerario que se realiza na xornada seguinte. 

A última parte do programa é unha visita guiada ao encoro de Cecebre (captación da auga) e á 
ETAP de A Telva (Estación de Tratamento de Auga Potable que abastece á Coruña). En 
Cecebre distribuimos o traballo en dous módulos. En primeiro lugar realizamos a observación 
do medio: vexetación, fauna acuática (as aves teñen especial importancia). Un lugar 
importante o ocupan as interrelacións entre eles e as consecuencias da construcción do encoro 
(perfectamente integrado no contorno natural). En segundo lugar analizamos os elementos 
necesarios para realizar a captación de auga: construcción da presa (ven do ano 1975), 
desagües, conduccións, calidade da auga. E realizamos unha pequena análise de auga 
observando pH, turbidez...  

A continuación desplazámonos á ETAP da Telva. Alí realízase unha visita guiada polas 
instalacións: decantadores, sala de control, bombeo... Á vista dun gran panel panorámico 
podemos seguir os diferentes tratamentos que se lle da a auga ata a súa potabilización. Tamén 
dispoñemos da posibilidade de percorrer unha pequena exposición con módulos 
demostrativos e facer un pequeno experimento de depuración no laboratorio. 

 
 

De tódolos programas de educación ambiental realizados para o Concello da Coruña, A Ruta 
da Auga é o mellor valorado e o que conta cun maior empuxe: cada ano participan arredor de 
30 centros educativos e uns 1.500 alumnos/as. 

 
3.4. Itinerarios Interpretativos no medio natural 
 
Por encargo do Servicio de Medio Ambiente Natural da Consellería de Medio Ambiente (Xunta de 
Galicia) durante varios anos consecutivos Terranova foi a empresa de guías-intérpretes encargada 
de realizar os itinerarios guiados en dous dos espacios naturais máis representativos e interesantes 
da provincia da Coruña: a Lagoa e Marisma de Baldaio e o Parque Natural das Fragas do 
Eume. 

 
Os itinerarios interpretativos 

¿Que entendemos por itinerario interpretativo? Unha ruta destinada ao público que se 
desenvolve nun contorno determinado (neste caso un contorno natural) na que se interpretan 
ou explican os elementos conformadores dese espacio e as súas características e relacións, así 
como a importancia da conservación dos seus valores característicos. 

O público obxectivo eran grupos de escolares entre os 10 e os 18 anos de centros de ensino de 
toda Galicia. Falamos por tanto dunha “audiencia cativa” (grupo pechado cuns obxectivos 
determinados). 

Como obxectivos principais a grande rasgos, para ambolos dous espacios naturais: 

 Mostrar as principais características do espacio natural, o seu medio biótico e abiótico e as 
interrelacións entre eles 

 Poñer en evidencia os principais impactos que sufre o espacio, así como as medidas de 
conservación tomadas para subsanalos e as necesidades de conservación 

 Sensibilizar aos visitantes e provocar un cambio de actitudes (ou reforzo) nos nosos hábitos 
como presuntos causantes de impacto 

 



¿Por que Baldaio e o Eume? En primeiro lugar por indicación do Servicio de Conservación, 
xa que ambolous espazos figuraban entre os lugares con medidas de protección y con servicio 
de guías, xunto con outros da provincia como Cecebre, Sobrado, etc. En segundo lugar polas 
características especiais de cada un deles. 

Baldaio ten un gran potencial educativo. Nun mesmo itinerario podemos visitar 4 biótopos 
perfectamente distinguibles entre si: a praia, as dunas, a lagoa e a marisma. É un itinerario ao 
que se lle saca moito partido e que gusta moito aos participantes porque descobren moitas e 
moi variadas cousas do litoral en pouco percorrido. O contorno é idóneo para observar gran 
diversidade de comunidades vexetais debido ás cambiantes condicións ambientais locais. 

 
A metodoloxía seguida varía en función da idade e do coñecemento dos alumnos, xa que 
algúns grupos son “da zona”, mentras que outros veñen de lonxe. No primeiro caso 
plantexamos unha interpretación máis de detalle, para darlles un novo punto de vista. No 
segundo o abordamos máis desde a xeralización dun ecosistema costeiro para ir pouco a 
pouco centrándonos en aspectos máis concretos. Dun xeito resumido estes serían os nosos 
pasos: 

 Recepción do grupo a pé de praia 
 Presentación do guía 
 Introducción ao marco xeral (espazo litoral) e espazo natural concreto 
 Paradas interpretativas: en determinados lugares concretos, previamente definidos 

facemos unha breve parada para interpretar algún elemento, como: 
o Pedra do Sal: observación paisaxística (Baldaio e liña de costa), ecosistemas, 

orixe xeolóxica 
o Comportas sobre a canle: aproveitamento dos recursos, impacto da 

extracción de area 
o Praia: dinámica das mareas, dinámica da praia, seres vivos 
o Cordón dunar (corredor): sistema dunar, dunas fixas e móviles, stress 

ambiental, plantas de dunas, fauna das dunas, impactos e conservación 
o Marisma: riqueza biolóxica, aproveitamento dos recursos, comunidades de 

aves 
o Panel interpretativo 

 Conclusión, reforzo das ideas-clave e despedida 
 
Quizais o que máis lles sorprenda aos visitantes son as curiosidades que lles contamos acerca 
destas plantas, de cómo se adaptan ás condicións tan difíciles coas que se teñen que enfrontar, 
soterramentos temporais por area, pouca auga, sal, moito sol… Usamos unha linguaxe moi 
próxima a eles para explicar estas adaptacións (por exemplo a algodonosa, que é unha planta 
que ten en toda a súa superficie uns peliños brancos para protexerse do sol: nós dicímoslles 
que é como se a planta se puxese unha camisiola branca de algodón, isto failles graza e 
quedan co dato a gran maioría do grupo). É tamén moi curioso ver cómo reaccionan ás nosas 
invitacións de que toquen, cheiren en incluso proben as plantas; os nenos de idades inferiores 
a 10 anos, fanno case que sen pensalo, poderíase dicir que o estaban desexando; porén, os 
participantes de a partir de 14 anos, mostran certo recelo, e sorpréndense coas sensacións: por 
exemplo, coa planta antes mencionada, a algodonosa, quedan moi sorprendidos da sua 
textura, da súa suavidade, moitos comentan que non parece unha planta, senón un anaco de 
tela. Sorpendense moito cando os invitamos a ver as plantas de cerca, os dibuxos dos pétalos, 
a maioría fai o comentario que desde arriba (ou sexa sen achegarse a planta) non se ve tan 
bonita. Ademáis de describilas tamen  e comentar as suas adaptacións que son realmente 
curiosas tamén lles comentamos como é a súa situación, moitos non distinguen entre unha 



planta autóctona e outra alóctona, parécelles incrible a competencia que se establecen entre as 
plantas por colonizar a terra. Especialmente interesante resulta a comparación coa “uña de 
gato” (Carpobrotus), invasora sudafricana. O equilibrio ecolóxico é fráxil. 

A comunidade animal que con maior facilidade se pode atopar en Baldaio son as aves, xa que 
este entorno reúne as condicións idóneas para as aves mariñas e limícolas que descansan e se 
alimentan na praia, na lagoa e nas marismas é como lugar de paso para diversas especies de 
aves migratorias. Levamos con nos prismáticos e un telescopio que instalamos na lagoa para 
que vexan distintos tipos de limícolas patos e gaivotas. É unha parte da visita moi interesante 
para eles porque a maioría é a primeira vez que miran por un telescopio, inda por riba ven 
aves que para eles son raras porque teñen o peteiro e as patas moi longas en proporción co 
corpo. O nivel de profundización dependerá do nivel dos participantes en particular, podendo 
ir desde distinguir unicamente grandes grupos con un exmplo concreto de cada un (limícolas, 
gaivotas, aves mariñas), ata intentar diferenciar entre diferentes especies de gaivotas ou xoves 
e adultos... O uso de material “científico” supón un engadido de interese para os alumnos: 
prismáticos, telescopios, lupas... e incluos guías de campo. Para moitos á primeira vez que as 
usan cun fin científico e estimula a súa motivación. 

 

O Parque Natural das Fragas do Eume é un espazo totalmente diferente. Este itinerario 
realízase desde o ano 2000, tres anos despois de que esta área natural fose declarada Parque 
Natural. É un lugar ideal para tratar distintos temas relativos ao medio natural, polo que soen 
ser os profesores da área do coñecemento natural os que fan a solicitude para realizala ao 
Centro de Desenvolvemento Sostible da Xunta de Galicia. 

A excursión comeza no lugar de Campolongo. Desde este punto imos cara o Castelo-Torre 
dos Andrade.  Alí lles contamos a importancia da familia Andrade na comarca os elementos 
arquitectónicos da Torre, a paisaxe…Todas as explicacións facémolas seguindo unha orde, 
desde a historia do castelo, con lenda incorporada para que sexa máis entretida, ata a 
arquitectura do edificio, dándolle sentido a todos os elementos do mesmo, con preguntas do 
tipo: “e para que creedes que servían  estas fiestras tan raras, anchas por dentro e estreitas por 
fora?”. Destaca o mesmo a fauna, con especies tan interesantes como a píntega rabilonga, que 
a flora, con especies relictas de fieitos, como a Culcita macrocarpa; ningunha das especies 
vulnerable son mostradas ao visitante, xa que se ten comprobado que isto pon en perigo a súa 
supervivencia (hai anos a xente da zona ía coller a Culcita macrocarpa para facer ramos de 
flores). Porén, amósanselles láminas coas fotos desas especies para que as vexan e as 
recoñezan se algún día as ven pola súa conta. A orografía da zona tamén é moi interesante, xa 
que se trata dun encaixonamento do río Eume a través dunha serie de fallas en chanzos. Os 
temas de problemática ambiental tamén teñen cabida neste itinerario, xa que as Fragas están 
moi afectadas polas plantacións de eucalipto; é un problema que a nivel xeral temos en toda a 
Galicia costeira, polo que tamén facemos unha parada para falar desta ameaza dos nosos 
montes. 

Unha vez rematada esta parte imos cara as fragas do Eume. No Eume realizamos un itinerario 
de ida e volta polo mesmo camiño, xa que o río non nos deixa outra elección (só hai unha 
ponte o final do recorrido). O itinerario nunca resultou un problema, non ten ninguna 
dificultade, nin é moito recorrido. As paradas interpretativas, témolas perfectamente 
estudiadas para tratar tódolos puntos que queremos tocar:  

 Valores ambientais e culturais das Fragas do Eume. 
 Nocións básicas de xeomorfoloxía, flora e fauna locais. 
 bosque atlántico. O Centro de Precintaxe. 
 Pautas de comportamento durante a observación do medio natural. 



 Valoración da protección dos Espazos Naturais. A figura do Parque Natural. 
 Implicación persoal e colectiva na conservación e na problemática ambiental 

(impactos), sobre o medio natural. 
 

As cousas que máis lles chaman a atención aos rapaces son as explicación sobre a cantidade 
de fauna que vive na fraga, o lobo por suposto en un centro de interese, nos grupos de rapaces 
que veñen do rural sempre hai algunha anécdota sobre o lobo que se animan a contar. Todos 
saben que o eucalipto é malo porque chupa a auga, como din eles, pero non saben porqué hai 
tantos nin cáles van ser as consecuencias medioambientais destos monocultivos. 
Sorpréndense cando lles decimos que foi o Eume é o que escavou os dous vales que temos 
diante nosa, ou cando lles explicamos que nas fragas hai fieitos relictos do terciario e o que 
esto significa. Algo que lles custa moito é pararse para escoitar falar dun fento, despois de 
todo, según a súa visión, hainos por tódolos lados, polo que empezamos preguntándolles 
sobre algo que eles supoñen que saben, como ¿onde teñen os esporangios os fieitos?, cando 
ven que non están detrás da fronde ou cando ven que estamos ante un fieito interesante, e 
cando empezan a prestar atención. 

Temos comprobado que falar de animais que logo non imos ver decepcionaos un pouco, polo 
que insistimos moitísimo en que a natureza non está ahí para a nosa utilidade, para que nós 
disfrutemos mirando para ela, cazando, ou aproveitando a súa madeira, (esta é unha 
característica do pensamento egocéntrico propio de rapaces de 4 a 7 anos), os animais están  
facendo a súa vida na fraga, evidentemente se agochan de nos que somos intrusos no seu 
medio, e tamén lles insistimos en que que temos que deixar de lado o costume de mirar 
“escaparates” nos que todo se exhibe, para aprender a observar e valorar o que amablemente 
nos mostra a natureza. O obxectivo final da excursión é o  mesmo que ten en xeral a 
interpretación ambiental, conseguir que os visitantes aprendan a valorar e respetar o medio 
ambiente. 

 
 
3.5. Aulas Verdes 

 
O Programa de Educación Ambiental Aulas Verdes naceu coa finalidade de contribuír ao 
desenvolvemento curricular das Ciencias naturais e sociais no ensino formal.  

Moitas veces, á hora de levar adiante outros programas de educación ambiental ou actividades 
afíns, témonos atopado con educadores que por moi diversas razóns non teñen a posibilidade 
material, temporal ou espacial para complementar dun xeito práctico todo o que teñen 
ensinado como contido teórico nas aulas. 

Ese é o espazo que TERRANOVA S.L. quere ocupar. Servir de ferramenta de apoio 
fundamental e idónea para o ensino formal ou regrado en moitos Centros Educativos, de xeito 
que complemente de forma transversal os principais temas das CC. Naturais e Sociais 
recollidos nos DCB de Primaria, Secundaria e Bacharelato, ou mesmo coordinando as 
actividades extraescolares de determinados Centros ou  Concellos. 

Destarte, o equipo de educadores ambientales de TERRANOVA S.L. xa teñen desenvolvido 
toda unha serie de actividades incluídas na oferta deste programa de educación ambiental en 
moitos centros da área metropolitana da Coruña e mesmo en Concellos afastados da mesma. 

Cando se trata de centros educativos, o contacto case sempre se realiza cun educador 
determinado, que é quen solicita unha determinada serie de actividades, normalmente 
centradas nun tema específico. 



O conxunto de actividades que se poden realizar no programa de educación ambiental Aulas 
Verdes son as seguintes: 

Obradoiros e actividades na aula: destinadas a desenvolver, experimentar, investigar e 
comprender calquera dos procesos básicos da Natureza, e aprender a construír un futuro 
ecoloxicamente máis sostible.  

Proxeccións e audiovisuais: a imaxe e o son reforzan a aprendizaxe e dan unha maior 
claridade e capacidade de retención dos temas explicados. Por medio de proxeccións orixinais 
e comentadas en LCD ou diapositivas transmitimos aos alumnos e alumnas a ecesidade de 
conservar o noso medio. 

Excursións e visitas: o contacto directo cos espazos naturais e museos aumenta a súa 
curiosidade polo medio que lles rodea. Cada excursión é unha aventura! 

Celebracións de días sinalados: mediante o desenvolvemento de actividades específicas 
conmemoramos os días dedicados a chamar a atención sobre a necesidade de conservar e 
protexer a nosa Natureza. Toda unha serie de divertidas ideas para celebrar estas xornadas. 

Xogos: a colaboración, a solidariedade e unha pequena dose de competitividade fan destas 
actividades unha das mellores maneiras de coseguir que os nenos e nenas aprendan os 
procesos naturais que nos rodean e as nosas tradicións. Porque o que se aprende xogando 
nunca se esquece! 

Como regra xeral, as actividades que máis nos solicitan son obradoiros, excursións ou 
itinerarios interpretativos.  

No tocante aos obradoiros, dicir que os alumnos e alumnas fican moi sorprendidos ao ver que 
con materiais moi simples e habituais, lonxe da “tecnoloxía” que poden atopar no laboratorio, 
poden realizar experimentos e estudos de considerable rigor científico: ecoauditorías, estudos 
de ecosistemas, técnicas de mostraxe, análises de solos e augas, mapas de ruído, partículas en 
suspensión… 

No que respecta aos itinerarios interpretativos, case sempre teñen lugar en espazos naturais 
protexidos, onde os participantes coñecen de forma amena e clara, nunha linguaxe sinxela, 
todos os elementos que conforman ese ecosistema e as súas interrelacións, a súa historia e o 
seu futuro. 

As excursións, pola súa banda, poden ser de medio día ou ben de día completo. Iso modifica 
un pouco a cantidade de actividades a desenvolver durante a mesma e o lugar a visitar. Os 
xogos son os protagonistas neste tipo de actividades, logrando unha aceptación plena por 
parte dos participantes. 

En liñas xerais, todas as actividades son cualificadas como altamente interesantes, 
perfectamente adaptadas a cada rango de idades e moi ben desenvolvidas polo equipo de 
educadores.  

 


